
«Համայնքային ծառայության մասին» Հայաստանի Հանրապետության օրենքում փոփոխություններ կատարելու մասին» Հայաuտանի Հանրապետության օրենքի նախագծի ընդունման
       ԱՆՀՐԱԺԵՇՏՈՒԹՅՈՒՆԸ


«Համայնքային ծառայության մասին» Հայաստանի Հանրապետության օրենքում փոփոխություններ կատարելու մասին» Հայաuտանի Հանրապետության օրենքի նախագծի ընդունումը պայմանավորված է օրենքի 10-րդ հոդվածի 2-րդ մասում նշված ժամկետի երկարաձգման, ինչպես նաև 15000-ից ավելի բնակչություն ունեցող համայնքների աշխատակազմերի մրցութային և ատեստավորման հանձնաժողովների ձևավորման գործընթացը Երևանի քաղաքապետարանի համար գործող կարգի օրինակով իրականացնելու անհրաժեշտությամբ:
         ԸՆԹԱՑԻԿ ԻՐԱՎԻՃԱԿԸ ԵՎ ԽՆԴԻՐՆԵՐԸ
1. «Համայնքային ծառայության մասին» Հայաստանի Հանրապետության օրենքի (այսուհետ՝ Օրենք) 10-րդ հոդվածի 2-րդ մասով, մինչև 2015 թվականի հունվարի 1-ը, նախատեսված են համայնքային ծառայության գլխավոր և առաջատար պաշտոններ զբաղեցնելու համար հավելյալ չափանիշներ: Բացի այդ, նախատեսված է 1000-ից պակաս բնակչություն ունեցող համայնքի աշխատակազմի քարտուղարի պաշտոնի անձնագրում Հայաստանի Հանրապետության կառավարության լիազորած պետական կառավարման մարմնի համաձայնությամբ  նույն հոդվածի 1-ին մասի «ա» կետով ներկայացվող բարձրագույն կրթության և (կամ) աշխատանքային ստաժի և փորձի չափանիշները չընդգրկելու հնարավորություն: 
Համայնքային ծառայության կազմակերպման գործընթացում Օրենքի վերը նշված դրույթները հնարավորություն են ընձեռել ապահովելու ՀՀ մարզերի համայնքների մի շարք աշխատակազմերի համայնքային ծառայության պաշտոնների համալրվածությունը:
Համայնքային ծառայության կազմակերպման տեսանկյունից ՀՀ տարածքային կառավարման նախարարության ուսումնասիրությունները ցույց են տալիս տեսանելի ապագայում Օրենքի վերը նշված դրույթների արդիականությունը, ինչից ելնելով անհրաժեշտ է լուծել Օրենքի 10-րդ հոդվածի 2-րդ մասով նախատեսված ժամկետների (2015 թվականի հունվարի 1) երկարաձգման խնդիրը: 
2. Օրենքի 13-րդ հոդվածի համաձայն Երևանի և ՀՀ մյուս համայնքների համար գործում են մրցութային և ատեստավորման հանձնաժողովների ձևավորման տարբեր ընթացակարգեր, մասնավորապես՝ Երևանում հանձնաժողովները կազմված են 1/3-ը ՀՀ կառավարության լիազորված մարմնի, 1/3-ը քաղաքապետարանի, 1/3-ը գիտական և ուսումնական հաստատությունների ներկայացուցիչներից և հանձնաժողովը ձևավորվում է մրցույթը/ատեստավորումը սկսելուց առնվազն 24 ժամ առաջ՝ համակարգչի միջոցով պատահական ընտրված թեկնածուներից, իսկ ՀՀ մյուս համայնքներում՝ հանձնաժողովի կազմում ընդգրկվում են համապատասխան համայնքի ղեկավարը, համայնքի ավագանու մինչև հինգ անդամներ, մարզպետարանի երեք ներկայացուցիչ և այդ հանձնաժողովը գործում է մշտական հիմունքներով: Այս առումով՝ ներկայացված օրենքի նախագծով նախատեսվում է Երևանի հանձնաժողովների ձևավորման ընթացակարգերը տարածել նաև 15000-ից ավելի բնակչություն ունեցող համայնքների վրա:  
          ՏՎՅԱԼ ԲՆԱԳԱՎԱՌՈՒՄ ԻՐԱԿԱՆԱՑՎՈՂ ՔԱՂԱՔԱԿԱՆՈՒԹՅՈՒՆԸ
Ներկայացված օրենքի նախագիծը տվյալ բնագավառում իրականացվող քաղաքականության փոփոխություն չի նախատեսում:

          ԿԱՐԳԱՎՈՐՄԱՆ ՆՊԱՏԱԿԸ ԵՎ ԲՆՈՒՅԹԸ

Ներկայացված օրենքի նախագծի նպատակը` Օրենքի 10-րդ հոդվածի 2-րդ մասով նախատեսված ժամկետների երկարաձգումն է մինչև 2018 թվականի հունվարի 1-ը, ինչպես նաև Երևանի համայնքային ծառայության մրցութային և ատեստավորման հանձնաժողովների ձևավորման ընթացակարգերի տարածումն է 15000-ից ավելի բնակչություն ունեցող բոլոր համայնքների վրա: 
         ԱԿՆԿԱԼՎՈՂ ԱՐԴՅՈՒՆՔԸ


Նախագծի ընդունմամբ ակնկալվող արդյունքը` համայնքային ծառայության պաշտոններ զբաղեցնելու համար պաշտոնների անձնագրերով նախատեսված գործող չափանիշների պահպանումն է և 15000-ից ավելի բնակչություն ունեցող բոլոր համայնքներում համայնքային ծառայության մրցութային և ատեստավորման հանձնաժողովների ձևավորման միատեսակ ընթացակարգերի սահմանումն է:
